Blaðamannaverðlaun 2008

Tilnefningar dómnefndar
BESTA UMFJÖLLUN ÁRSINS 2008
Baldur Arnarson, Morgunblaðið, fyrir greinaflokkinn Ný staða í norðri, þar sem farið var yfir þær náttúrufarslegu, efnahagslegu, félagslegu og pólitísku breytingar, sem hlýnun andrúmslofts og breytt staða á norðurslóðum hefur í för með sér.

Brjánn Jónasson, Fréttablaðið, fyrir upplýsandi og vel fram sett skrif um framboð Íslands til Öryggisráðs Sameinuðu þjóðanna, þar sem fjallað var um málið og aðdraganda þess.

Ragnar Axelsson og Önundur Páll Ragnarsson, Morgunblaðið, fyrir umfjöllun um virkjunarkosti á Íslandi. Þar voru dregnir fram með öflugri samvinnu texta og mynda kostir og gallar hvers virkjunarkosts um sig og málið sett í skipulagt samhengi.

RANNSÓKNARBLAÐAMENNSKA ÁRSINS 2008
Atli Már Gylfason og Trausti Hafsteinsson, DV, fyrir ítarlega og afhjúpandi umfjöllun um kynþáttafordóma meðal ungs fólks á Suðurnesjum og margvísleg áhrif þeirra.

Brynjólfur Þór Guðmundsson og Erla Hlynsdóttir, DV, fyrir ítarleg og samfelld skrif og greiningu á eftirlaunum ráðamanna og áhrifum eftirlaunafrumvarpsins.

Sigurjón M. Egilsson, Mannlíf og Bylgjan, fyrir vandaðar og ítarlegar greinar um íslenskt efnahagsástand í Mannlífi, þar sem mál voru krufin með ítarlegri hætti en títt er í íslenskum fjölmiðlum. Samhliða stýrði Sigurjón útvarsþætti á Bylgjunni, þar sem íslensk þjóðmál voru í brennidepli.

BLAÐAMANNAVERÐLAUN ÁRSINS 2008
Jóhann Hauksson, DV, fyrir fréttaskrif og umfjöllun um mikilvæg þjóðfélagsmál sem báru vitni um mikil tengsl, reynslu og skilning, og voru iðulega fyrstu fréttum af málum. Dæmi um slíkt voru skrif Jóhanns um samkomulag íslenskra stjórnvalda og Alþjóða gjaldeyrissjóðsins.

Sigrún Davíðsdóttir, RÚV –Spegillinn, fyrir pistla þar sem nýjum hliðum á fjölmörgum málum – m.a. í tengslum við bankahrunið og áhrif þess erlendis - var velt upp og þau sett í nýtt og upplýsandi samhengi. 

Þóra Kristín Ásgeirsdóttir, mbl.is, fyrir vandaðar fréttir á mbl.is  þar sem hún nálgaðist frumlega málefni líðandi stundar og netmiðillinn var nýttur með nýjum hætti í íslenskri fjölmiðlun.

Verðlaunahafar og rök dómnefndar
BESTA UMFJÖLLUN ÁRSINS 2008 
Ragnar Axelsson og Önundur Páll Ragnarsson, Morgunblaðinu, fyrir umfjöllun um virkjunarkosti á Íslandi. Þar voru dregnir fram með öflugri samtvinnun texta og mynda kostir og gallar hvers virkjunarkosts um sig og málið sett í skipulagt samhengi. 
Umræðan um virkjanakosti á Íslandi er viðvarandi og mikilvæg. Sérstaklega er mikilvægt fyrir almenning að geta með heildstæðum hætti vegið og metið hvaða möguleikar eru fyrir hendi. Í þessu sambandi þarf að koma til skila bæði sjónrænum upplýsingum sem tengjast náttúrunni og gildi hennar og rökrænum upplýsingum sem tengjast hagkvæmni og hagsmunum. Slíkt verkefni krefst náinnar samvinnu blaðamanns og ljósmyndara, en líkt og svo víða í heiminum hefur slíkt samstarf oft mátt vera betra og meira á íslenskum ritstjórnum. Í greinaflokki sínum sýndu þeir Ragnar Axelsson, ljósmyndari og Önundur Páll Ragnarsson blaðamaður hins vegar hvernig samvinna ljósmynda og texta getur framkallað umfjöllun sem er í sérflokki.  

RANNSÓKNARBLAÐAMENNSKA ÁRSINS 2008
Sigurjón M. Egilsson, Mannlífi og Bylgjunni, fyrir vandaðar og ítarlegar greinar um íslenskt efnahagsástand í Mannlífi, þar sem mál voru krufin með ítarlegri hætti en títt er í íslenskum fjölmiðlum. Samhliða stýrði Sigurjón útvarsþætti á Bylgjunni, þar sem íslensk þjóðmál voru í brennidepli.  Umfjöllun Sigurjóns M. Egilssonar í Mannlífi um íslensk efnahagsmál vakti talsverða athygli strax á fyrri hluta ársins 2008 fyrir þær grundvallarspurningar sem þar voru rannsakaðar og leitað svara við, m.a. varðandi bankakerfið og peningamálastefnu stjórnvalda. Umfjöllunin er þó ekki síður athyglisverð í ljósi þess sem síðar gerðist, enda var þar með ítarlegum og gagnrýnum hætti farið inn á fjölmarga þætti sem ótvírætt eru mikilvægir orsakavaldar í  bankahruninu mikla. Í greinaflokkum sínum kafaði Sigurjón ofan í málin og dró fram sjónarmið fjölda fólks, stjórnmálamanna, sérfræðinga og hagsmunaaðila og greindi hver áhrifin voru af efnahags- og peningastefnunni og hverjar hættur voru yfirvofandi. Til viðbótar skrifum um þessi mál í Mannlífi tók Sigurjón ýmsa þætti þessarar umfjöllunar upp á vettvangi útvarpsþáttarins Sprengisands á Bylgjunni, sem hann hefur séð um.

BLAÐAMANNAVERÐLAUN ÁRSINS 2008
Þóra Kristín Ásgeirsdóttir, mbl.is, fyrir vandaðar fréttir á mbl.is  þar sem hún nálgaðist frumlega málefni líðandi stundar og netmiðillinn var nýttur með nýjum hætti í íslenskri fjölmiðlun.  Fjölmiðlun á Íslandi líkt og annars staðar í heiminum stendur frammi fyrir miklum tæknibreytingum og nýjar fjölmiðlagáttir hafa verið að ryðja sér til rúms. Þar eru netmiðlarnir mikilvægastir. Þóra Kristín Ásgeirsdóttir, sem er margreynd í hefðbundnum prent- og ljósvakamiðlum, hefur með fréttum sínum og innslögum á netmiðlinum mbl.is sýnt og sannað að hin sígildu grundvallaratriði góðrar blaðamennsku eru óháð tegund fjölmiðils. Þegar slík fagleg blaðamennska brýtur undir sig nýja tækni og ný form fjölmiðlunar eins og tekist hefur hjá Þóru Kristínu, er óhjákvæmilega eftir því tekið. Þóra hefur í efnistökum sýnt hugkvæmni og góða dómgreind sem iðulega hefur orðið til þess að hún er fyrst með fréttir eða varpar fram nýjum en mikilvægum hliðum á fréttaefni líðandi stundar. Þetta kom berlega fram í málum sem vörðuðu bankahrunið á seinni hluta ársins, en þar bættu fréttir mbl.is iðulega miklu við fréttir hefðbundnari miðla eða ruddu jafnvel brautina fyrir umfjöllun þeirra.

 

